
MULTIMEDIA VOSITALARIDAN FOYDALANISHNING 

PSIXOLOGIK TA’SIRI 

 

Sanobar Kuldasheva  

Alisher Navoiy nomidagi Toshkent davlat  

o‘zbek tili va adabiyoti universiteti katta o‘qituvchisi 

 

Annotatsiya 

Mazkur maqolada ona tili ta’limida multimedia vositalaridan foydalanishning 

psixologik ta’siri, bilishning tashqi va ichki omillari yordamida o‘quvchi shaxsida 

o‘quv motivlarini shakllantirish, multimediali ta’limning ijobiy va salbiy jihatlari 

yoritilgan. Multimedia vositalaridan foydalanishning me’yor va mezonlari haqidagi 

fikrlar tahlil qilingan.  

Kalit so‘zlar: multimedia, fonogramma, videogramma, animatsiya, grafika, 

bilish motivlari.    

 

Ona tilini o‘qitishda multimedia vositalaridan foydalanish o‘z samarasini 

ko‘rsatganligi sir emas. O‘quvchi tomonidan qabul qilinadigan ma’lumot eshitish 

(fonogramma), ko‘rish (videogramma) hamda ko‘rish-eshitish (videofonogramma) 

orqali taqdim etilganda qator ijobiy natijalarga erishiladi. Bundan bir necha asr oldin 

Farobiy “Namunali ta’lim” risolasida “Aql o‘z harakatini avval seziladigan narsalarga, 

keyin esa aqlga muvofiq yo‘sinda, ya’ni xossalarni sintez qilishga yo‘naltirishi 

ma’qul”, deb yozgan edi. Ya’ni “o‘quvchilar o‘zlashtirishi lozim bo‘lgan materialni 

bayon qilishning ikkita turini tavsiya etgan: ularning biri bevosita sezishga yaqin 

narsalarni oldingi o‘ringa qo‘yishdan va ikkinchisi aqlga yaqin narsalarni olg‘a 

surishdan iboratdir”[Mavlonova va b., 2001: 365]. Multimediali ta’limda oldin sezgi 

a’zolari harakatga tushadi, keyin aql qabul qiladi, sintezlaydi. Eshitish va ko‘rish 

a’zolari vositasida qabul qilingan ma’lumot o‘quvchining ongida tez o‘rnashadi, 

sintezlanish jarayoni vujudga keladi hamda uzoq muddatga saqlanishi ta’minlanadi. 

E.G‘oziyevning fikricha, “har qanday faoliyat muayyan motivlar ta’sirida 

vujudga keladi va yetarli shart-sharoitlar yaratilgandagina amalga oshadi. Shuning 

uchun ham ta’lim jarayonida o‘zlashtirish, egallash va o‘rganishni amalga oshirishni 

ta’minlash uchun o‘quvchilarda o‘quv motivlari mavjud bo‘lishi shart”[G‘oziyev, 

2002: 167]. Bilish motivlari shaxsda bilish, bilim va ko‘nikmalarni egallash maqsadini 

qaror toptiradi, ya’ni shaxsni gnoseologik maqsad sari yo‘naltiradi. Bilish motivlari 

ichki va tashqi omillar orqali shakllanadi. Multimedia vositalari orqali tashkil etilgan 

dars mashg‘ulotlarida bilishning ham tashqi, ham ichki omillari yordamida o‘quvchi 

shaxsida o‘quv motivlarini shakllantirishga erishiladi. Masalan, o‘quvchilarni kichik 

guruhlarda birlashtirib jamoa tashkil etish, animatsiyalar vositasida bilimini baholash, 

aniq va to‘g‘ri to‘xtamga kelmaguncha boshqa sahifaga o‘tkazmaslik, sinf xonasiga 

zamonaviy kommunikatsiya muhitini olib kirish, o‘quvchini yangi g‘oyalar sari 

yetaklash, ijodkorlik, kreativ fikrlashga undash kabilar bevosita multimedia vositalari 

yordamida o‘quv maqsadga nisbatan tashqi omilni vujudga keltiradi.  

Animatsiyalar harakatlanishi, ranglarning uyg‘unligi va o‘zgarib har tusga kirishi, 

ovozning matn va harakatlarga mutanosibligi orqali o‘quvchi shaxsining tuyg‘ulariga 

(sezish, his qilish, rohatlanishi, kayfiyatning ko‘tarilishi) ta’sir o‘tkazish mumkinki, 

bular o‘qishga nisbatan individual maqsadni yuzaga chiqaruvchi qo‘zg‘alish negizida 

hosil bo‘ladigan ichki omillar hisoblanadi. Multimedia vositalari yordamida vujudga 

keltirish oson kechadigan bunday omillar bilishga nisbatan qiziqishni vujudga 

keltiradi. Bilishga nisbatan qiziqishning vujudga kelishi esa shaxsning ma’naviy 

darajasini oshirish uchun intilishning yetilishidir. “Ta’lim jarayonida bunday 

vaziyatlarni yaratish o‘qituvchining muhim vazifasi hisoblanib, uning faoliyati ichki 

anglanilgan motivlar o‘quvchilar xulq-atvorini shunchaki boshqarish bilan 

cheklanmasdan, balki ular shaxsini shakllantirishga, ularda maqsad qo‘ya olish, 

qiziqish uyg‘otish va ideallarni tarkib toptirishga qaratilgan bo‘ladi”[ G‘oziyev, 2002: 

167]. Bundan tashqari, o‘quv materiallari ovoz, animatsiya, grafika va videodan 

foydalanilgan holda yaratilgan multimedia texnologiyalari orqali yoritib berilsa, 

materiallarni xotirada saqlab qolish foizining oshishi ham psixologlar tomonidan 

aniqlangan.  

Multimedia texnologiyalaridan dars jarayonida qancha vaqt davomida 

foydalanish kerak? Rus pedagogi A.A.Konstantinova o‘z maqolasida “Dars davomida 

video displey terminali (VDT) ekraniga to‘g‘ridan to‘g‘ri qarash bilan bog‘liq tavsiya 

etilgan uzluksiz ish davomiyligi: 

➢ 1 – 4-sinf o‘quvchilari uchun – 15 daqiqa; 

➢ 5 – 7-sinf o‘quvchilari uchun – 20 daqiqa; 

➢ 8 – 9-sinf o‘quvchilari uchun – 25 daqiqa; 

➢ 10 – 11-sinf o‘quvchilari uchun mashg‘ulotning birinchi soatida – 30 

daqiqa, ikkinchi soatida – 20 daqiqa”[Konstantinova, 2019: 5], degan xulosani aytib 

o‘tgan. Shu bilan birga A.A.Konstantinova o‘z maqolasini amaliy tajriba asosida 

yozganligini ta’kidlab o‘tadi. Ammo bu fikrlar biz o‘tkazgan tajriba-sinov 

xulosalarimiz bilan uyg‘un kelmadi. Balki A.A.Konstantinova multimedia vositalari 

asosida tayyorlangan platformalardan foydalanish yoki mustaqil ta’lim jarayonlarini 

nazarda tutgandir. Bizningcha, maktablarimizdagi 40 – 45 minutlik dars mashg‘uloti 

jarayonlarini 25 – 30 daqiqasini multimedia texnologiyalariga sarflab yuborish noo‘rin. 

Biz aynan dars mashg‘ulotlari jarayonida qancha vaqt oralig‘ida multimedia 

texnologiyasidan foydalanish mumkin? – degan savolga javob izladik va shunday 

to‘xtamga keldikki, multimedia vositalari yordamida tayyorlangan materiallarning 

davomiyligi 3 – 4 sekunddan 8 – 10 minutgacha tashkil etilsa, maqsadga muvofiq. Shu 

bilan birga kompyuter texnologiyasining organizmga salbiy tomonlarini ham inobatga 

olish kerak. Uzoq davom etgan jarayonda o‘quvchining diqqati susaya boshlaydi. 

Beriladigan ma’lumot(bilim)ning eng nozik nuqtalarini topib, aniq, tiniq, belgilangan 

vaqt oralig‘ida “bolaning ishtahasini bo‘g‘masdan” yetkazib berishda multimedia 

vositalaridan foydalanishdagi mezon va me’yor katta ahamiyat kasb etadi. 

O‘quvchining kompyuter oldida uzluksiz o‘tirishi ko‘z xiralashishi, diqqat susayishi, 

ishtaha bo‘g‘ilishi, xotira pasayishi kabi salbiy omillarni keltirib chiqarishi mumkin. 

“Kompyuterning cheksiz imkoniyatlaridan qaysilarini tanlash, qanday yo‘nalishda, 

qaysi printsiplarga ko‘proq e’tibor bergan holda, qanday hajmda ta’limiy-elektron 

ishlanma tayyorlash masalalari har bir konkret vaziyatda muayyan fan, mavzu, ta’lim 

oluvchilarning fiziologik xususiyatlaridan kelib chiqib hal etiladi”[Adilova, 2004: 55]. 

Dars bosqichlariga ajratilgan vaqtdan kelib chiqib multimedia texnologiyalaridan 

foydalanish o‘rinli hisoblanadi. Shu bilan birga, yuqorida ta’kidlanganidek, guruh 

o‘quvchilarining yoshi, psixologiyasi hamda fiziologik xususiyatlarini inobatga olish 

lozim. 

Annotatsiya  

Ushbu maqolada zamonaviy ta’limni tashkil etish, ona tili darslarida turli 

interfaol metodlardan foydalanish usullari, ilg‘or pedagogik texnologiyalarni qo‘llash 

orqali qisqa vaqt orasida muayyan nazariy bilimlarni o‘quvchilarga yetkazib berish, 

ularda ma’lum faoliyat yuzasidan malaka va ko‘nikmalarni hosil qilish, o‘quvchilar 

faoliyatini nazorat qilish, ular tomonidan egallangan bilim, malaka va ko‘nikmalar 

darajasini baholash haqida so‘z boradi. 

 Kalit so‘zlar: pedagogik texnologiya, ta’lim metodlari, interfaol usullar,  

klaster, organayzer, ta’limiy o‘yinlar. 

 

Milliy istiqlol tufayli jahonga yuz tutgan mamlakatimizda jahon andozalariga 

mos, raqobatbardosh yetuk mutaxassis kadrlarga bo‘lgan ehtiyoj kundan kunga 

kuchayib borayotganligi hech birimizga sir emas. Zero, O‘zbekistonimizda barkamol 

shaxs va yetuk mutaxassislarni shakllantirish davlat siyosati darajasiga ko‘tarilgan. 

Demak, har qadamda ilg‘or pedagogik texnologiyalarga ehtiyoj sezmoqdamiz. 

Vaholanki, ertangi kun mutaxassisi bugungi kun maktab partasida o‘tirgan yoshlardir. 

An’anaviy o‘qitish maktabiga tayangan ta’lim muassasasi, hozirgi zamon ishlab 

chiqarish va boshqa sohalarning aniq talablariga javob beradigan kadrlarni 

tayyorlashga qodir emas. Shuning uchun o‘quv jarayonini takomillashtirish, 

o‘quvchilar qiziqishini oshirish, o‘qitish natijalarini yaxshilashning eng samarali 

yo‘llarini izlash ishlari uzluksiz davom ettirilmoqda.  

Hozirgi vaqtda ta‘lim jarayonida o‘qitishning zamonaviy metodlari keng 

qo‘llanmoqda. O‘qitishning zamonaviy metodlarini qo‘llash o‘qitish jarayonida yuqori 

samaradorlikka erishishga olib keladi. Bu metodlarni har bir darsning didaktik 

vazifasidan kelib chiqib tanlash maqsadga muvofiq. Zamonaviy texnologiyalar 

